
Annotatsiya. Mazkur ishda kichik biznes subyektlarida xarajatlar va daromadlar hisobi, ularni toʻg‘ri tashkil etish 
va tahlil qilishning ahamiyati yoritilgan. Xalqaro standartlar asosida hisob yuritishning oʻrni koʻrsatilgan. 

Abstract. This paper analyzes cost and revenue accounting in small businesses, highlighting the role of proper 
record-keeping and IFRS standards in financial sustainability and planning. 

Bugungi iqtisodiy islohotlar sharoitida kichik biznes subyektlari mamlakatimiz 

iqtisodiyotining eng faol va jadal rivojlanayotgan segmenti sifatida namoyon boʻlmoqda. Ular 

nafaqat bandlikni ta'minlash, balki mahalliy resurslarni safarbar qilish, ichki bozorni toʻldirish, 

eksport salohiyatini oshirish va davlat byudjetiga soliq tushumlarini koʻpaytirish orqali 

makroiqtisodiy barqarorlikka ham xizmat qilmoqda [1]. Shu nuqtai nazardan, ushbu sektor 

faoliyatini samarali yuritish uchun moliyaviy hisob-kitoblarni aniq va tizimli tashkil etish, 

xususan xarajatlar va daromadlar hisobini toʻg‘ri yuritish dolzarb masalaga aylanmoqda. 

Tadqiqotning asosiy maqsadi — kichik biznes subyektlarida xarajatlar va daromadlar 

hisobini tashkil etish mexanizmini oʻrganish, mavjud muammolarni aniqlash va ularni ilmiy 

asosda bartaraf etish choralarini ishlab chiqishdan iborat. Mazkur maqsadga erishish uchun 

birinchi navbatda ishlab chiqarish va xizmat koʻrsatish faoliyatining xarajatlar tuzilmasi chuqur 

tahlil qilindi, hisob yuritishdagi mavjud standartlar, xususan Oʻzbekiston Respublikasi Vazirlar 

Mahkamasining 1999 yil 5 fevraldagi 54-sonli qarori bilan tasdiqlangan Nizom asosida amaliy 

yondashuvlar baholandi [2]. 

Xarajatlar va daromadlar buxgalteriya hisobining markaziy kategoriyalaridan boʻlib, 

korxonaning moliyaviy natijalarini shakllantiradi. Xarajatlar ishlab chiqarish yoki xizmat 

koʻrsatish jarayonida resurslardan foydalanish bilan bog‘liq boʻlsa, daromadlar esa iqtisodiy 

manfaat shakllanishining muhim manbai hisoblanadi. Mazkur kategoriyalarni toʻg‘ri tasniflash, 

https://doi.org/10.47390/978-9910-09-204-6/uzb-11

baholash va hisobda aks ettirish korxona foydaliligi, moliyaviy barqarorligi va soliqqa tortish 

bazasini aniqlashda asosiy omil sanaladi [3]. 

Kichik biznesda xarajatlar hisobini yuritishning amaliy jihatlari ishlab chiqarish 

texnologiyasiga, mahsulot yoki xizmat turiga, shuningdek, tanlangan hisob siyosatiga bog‘liq. 

Koʻp hollarda soddalashtirilgan buxgalteriya hisobiga ega korxonalarda xarajatlar faqat sintetik 

hisobda aks ettiriladi va bu ularning iqtisodiy tahlil imkoniyatlarini cheklaydi. Shu sababli, 

xarajatlarni 5 asosiy modda boʻyicha (moddiy xarajatlar, mehnat haqi, ijtimoiy ajratmalar, 

amortizatsiya, boshqa xarajatlar) aniq hisobga olish zarurati vujudga keladi [4]. 

Daromadlar hisobining oʻziga xos jihati shundaki, ular nafaqat mahsulot sotishdan, balki 

boshqa faoliyat turlaridan ham shakllanishi mumkin: moliyaviy investitsiyalar, valyuta kursi 

farqlari, mulkni ijaraga berishdan olingan foydalar va boshqalar. Hisobga olishda daromadlar 

Xalqaro moliyaviy hisob standartlari (IFRS) talablariga muvofiq tan olinishi, e’tirof etilishi va 

baholanishi lozim [5]. Ayniqsa, IFRS 15 standarti doirasida daromadni e’tirof etishning 5 

bosqichi amaliyotda toʻliq qoʻllanilishi lozim: shartnoma mavjudligi, majburiyatlar aniqligi, 

narx belgilangani, narxni taqsimlash va majburiyatning bajarilishi [6]. 

Amaliy kuzatuvlar shuni koʻrsatadiki, kichik korxonalarda xarajatlar va daromadlar 

oʻrtasidagi nisbat (marjinallik) koʻp hollarda past boʻladi. Bunga sabab xarajatlarning haddan 

tashqari yuqoriligi yoki daromad manbalarining cheklanganligidir. Mazkur muammoni 

bartaraf etish uchun xarajatlar tahlili asosida ularning optimallashtirish choralari ishlab 

chiqilishi lozim. Bunda quyidagi yoʻnalishlar samarali hisoblanadi: 

• ortiqcha ishlab chiqarish quvvatlarini qisqartirish; 

• ishchi kuchi unumdorligini oshirish; 

• asosiy vositalardan foydalanish darajasini koʻtarish; 

• materiallar sarfini me'yorlashtirish; 

• ma'muriy xarajatlarni kamaytirish. 

Daromadlar boʻyicha esa: 

• mahsulot va xizmatlar turlarini diversifikatsiya qilish; 

• narx siyosatini qayta koʻrib chiqish; 

• marketing strategiyalarini kuchaytirish; 

• xaridorlar bazasini kengaytirish zarur. 

Hisob siyosatini belgilashda korxonalar qonunchilikka tayangan holda oʻz faoliyatlariga 

mos yondashuvni tanlashlari mumkin. Bu degani, ular hisob usullarini, amortizatsiya 

metodlarini, zaxiralarni baholash mezonlarini va foyda solig‘ini hisoblash tartibini tanlashda 

mustaqil qaror qabul qiladilar. Bu esa daromad va xarajatlarni optimallashtirishga bevosita 

ta'sir koʻrsatadi. 

Tadqiqot natijalari shuni koʻrsatadiki, hisobning raqamlashtirilgan (1C, UzAsbo) 

tizimlari kichik biznes subyektlari uchun hisob yuritishda sezilarli yengillik yaratadi. Ular 

yordamida daromad va xarajatlarni real vaqt rejimida nazorat qilish, hujjatlashtirish va 

moliyaviy tahlilni amalga oshirish imkoniyati yaratiladi [7]. 

Xulosa qilib aytganda, kichik biznes subyektlarida xarajatlar va daromadlar hisobini 

tashkil etish va tahlil qilish korxona moliyaviy intizomi, foydalilik darajasi va rivojlanish 

strategiyasini aniqlashda muhim omil hisoblanadi. Tahlil natijalari asosida optimal qarorlar 

qabul qilinishi va xarajatlar qisqarishi, daromadlar esa koʻpayishi ta’minlanadi. Bu esa kichik 

biznes subyektlarining raqobatbardoshligi va uzoq muddatli moliyaviy barqarorligini 

kafolatlaydi.  

